5 ноября́ 2017 го́да. Неде́ля 22 по Пятидеся́тнице. Апо́стола Иа́кова, бра́та Госпо́дня по пло́ти. Глас 5.

5 ноября́ 2017 го́да. Неде́ля 22 по Пятидеся́тнице. 
Апо́стола Иа́кова, бра́та Госпо́дня по пло́ти. Глас 5.
ВСЕНО́ЩНОЕ БДЕ́НИЕ. КАНОН:

Песнь 1:

Кано́н воскре́сный, глас 5:

Хор:

Ирмо́с:

Коня́ и вса́дника в мо́ре Чермно́е,/ сокруша́яй бра́ни/ мы́шцею высо́кою,/ Христо́с истрясе́,/ Изра́иля же спасе́,// побе́дную песнь пою́ща.
Чтец:

Припев:

Сла́ва, Го́споди, свято́му Воскресе́нию Твоему́.
Тропарь:

Тебе́ терноно́сный евре́йский сонм,/ любве́, Благоде́телю, к Тебе́ не сохра́нь ма́терния, Христе́, венча́,// родонача́льника разреша́юща терно́вное запреще́ние.
Припев:

Сла́ва, Го́споди, свято́му Воскресе́нию Твоему́.
Тропарь:

Воздви́гл еси́ мя па́дшаго в ров,/ прекло́нься, Жизнода́вче Безгре́шне:/ и моея́ злосмра́дныя тли, Христе́, претерпе́в неискуше́нно,// Боже́ственнаго Существа́ ми́ром мя облагоуха́л еси́.
Припев:

Пресвята́я Богоро́дице, спаси́ нас.

Богоро́дичен:
Разреши́ся кля́тва, печа́ль преста́:/ Благослове́нная бо и Благода́тная,/ ве́рным ра́дость возсия́,// благослове́ние всем конце́м цветонося́щи Христа́.
Кано́н Крестовоскре́сный, глас 5:

Припев:

Сла́ва Го́споди, Кресту́ Твоему́ Честно́му и Воскресе́нию.

Тропа́рь:

И́же во́лею на кресте́ пригвожде́нному пло́тию,/ и дре́вняго от изрече́ния дре́вом па́дшаго свобо́ждшему,/ Тому́ Еди́ному воспои́м: я́ко просла́вися.
Припев:

Сла́ва Го́споди, Кресту́ Твоему́ Честно́му и Воскресе́нию.

Тропа́рь:

И́же из гро́ба мертвецу́ воскре́сшу Христу́, и па́дшаго совозста́вившу,/ и соседе́нием Оте́ческим украси́вшему,/ Тому́ Еди́ному воспои́м: я́ко просла́вися.
Кано́н Богоро́дицы, глас 5:

Припев:

Пресвята́я Богоро́дице, спаси́ нас.

Тропа́рь:

Све́та все́льшагося в Тя, Пречи́стая,/ и просве́щшаго мир луча́ми Божества́,/ Христа́ моли́,// просвети́ти вся пою́щия Тя, Ма́ти Де́во.
Припев:

Пресвята́я Богоро́дице, спаси́ нас.

Тропа́рь:

Я́ко украша́ема добро́тою доброде́телей, Благода́тная,/ добротво́рное благоле́пие луче́ю Ду́ха,// подъя́ла еси́, Всечи́стая, вся́ческая удобри́вшаго.
Кано́н апо́стола Иа́кова, глас 4:
Припев:

Святы́й апо́столе Иа́кове, моли́ Бо́га о нас.
Тропарь:

Дая́нию благо́му, Иа́кове,/ и да́ру соверше́нну от Отца́ све́тов челове́ком подая́тися, учи́ши я́ве,// Ему́же причасти́тися, апо́столе, тя пою́щим помоли́ся. (Дважды)  
Припев:

Святы́й апо́столе Иа́кове, моли́ Бо́га о нас.
Тропарь:

Све́том просвеще́н, до́блий, Боже́ственнаго Ду́ха/ и с Ним зако́ны изложи́в,// Це́ркви управля́еши язы́ков, я́ко Христо́в апо́стол, священнотаи́нниче всеблаже́нне. (Дважды)  


Сла́ва Отцу́ и Сы́ну и Свято́му Ду́ху. 

Троичен:

Лик апо́стольский, всему́дре, я́ве украси́л еси́,/ я́ко пе́рвый иера́рх быв, самоде́йством Сло́ва пома́зан я́ко учени́к и брат Бо́жий,// свяще́ннопроповедник свяще́ннейший.


И ны́не и при́сно и во ве́ки веко́в, ами́нь.
Богородичен:
Исто́чник Тя исцеле́ний иму́ще,/ почерпа́ем, я́ко Исто́чник ро́ждшую жи́зни, Богоро́дице Де́во Чи́стая,// и душ врачевство́, и теле́с обновле́ние.
Катава́сия, глас 4:

Хор:

Отве́рзу уста́ моя́,/ и напо́лнятся Ду́ха,/ и сло́во отры́гну Цари́це Ма́тери,/ и явлю́ся, све́тло торжеству́я,// и воспою́, ра́дуяся, Тоя́ чудеса́.
Песнь 3:

Кано́н воскре́сный, глас 5:

Хор:

Ирмо́с:

Водрузи́вый на ничесо́мже зе́млю повеле́нием Твои́м,/ и пове́сивый неодержи́мо тяготе́ющую/ на недви́жимем, Христе́, ка́мени за́поведей Твои́х,// Це́рковь Твою́ утверди́, Еди́не Бла́же и Человеколю́бче.
Чтец:
Припев:

Сла́ва, Го́споди, свято́му Воскресе́нию Твоему́.
Тропарь:

Желчь у́бо и́же из ка́мене мед сса́вшии,/ в пусты́ни чудоде́йствовавшему Тебе́ принесо́ша, Христе́:/ о́цет же за ма́нну воз благодея́ние Ти возда́ша// о́троцы Изра́илевы неблагода́рнии.
Припев:

Сла́ва, Го́споди, свято́му Воскресе́нию Твоему́.
Тропарь:

И́же дре́вле светови́дным о́блаком покрыва́еми,/ Живо́т во гро́бе Христа́ положи́ша:/ но самовла́стно воскре́с, всем ве́рным подаде́// та́йно осеня́ющее свы́ше Ду́ха сия́ние.
Припев:

Пресвята́я Богоро́дице, спаси́ нас.

Богоро́дичен:
Ты Ма́ти Бо́жия несочета́нно родила́ еси́,/ И́же от Нетле́нна Отца́ возсия́вшаго, кроме́ боле́зней ма́терних:/ те́мже Тя, Богоро́дицу, воплоще́нна бо родила́ еси́ Сло́ва,// правосла́вно пропове́дуем.
Кано́н Крестовоскре́сный, глас 5:

Припев:

Сла́ва Го́споди, Кресту́ Твоему́ Честно́му и Воскресе́нию.

Тропа́рь:

Воскре́сл еси́ от гро́ба, Христе́,/ тли сме́ртныя изба́вль// воспева́ющих, Жизнода́вче, во́льное Твое́ распя́тие.
Припев:

Сла́ва Го́споди, Кресту́ Твоему́ Честно́му и Воскресе́нию.

Тропа́рь:

Пома́зати ми́ром те́ло Твое́ мироно́сицы, Христе́, тща́хуся,/ и не обре́тша возврати́шася,// воспева́юща Твое́ Воста́ние.
Кано́н Богоро́дицы, глас 5:

Припев:

Пресвята́я Богоро́дице, спаси́ нас.

Тропа́рь:

Ле́ствица, Е́юже к нам сни́де Вы́шний,/ истле́вшее естество́ испра́вити,/ Ты я́вственно, Чи́стая, всем ны́не ви́дена была́ еси́:// Тобо́ю бо Преблаги́й ми́рови бесе́довати благоволи́.
Припев:

Пресвята́я Богоро́дице, спаси́ нас.

Тропа́рь:

Е́же дре́вле предуста́вленное, Де́во, та́инство,/ и пре́жде век прови́димое вся ве́дущему Бо́гу,/ ле́том ны́не напосле́док в ложесна́х Твои́х, Всенепоро́чная,// коне́ц прие́м яви́ся.
Кано́н апо́стола Иа́кова, глас 4:
Припев:

Святы́й апо́столе Иа́кове, моли́ Бо́га о нас.
Тропарь:

Весели́тся о тебе́ коле́но Иу́дово днесь,// Христо́выми светлостьми́ ви́де тя све́тло облиста́юща. (Дважды)  
Припев:

Святы́й апо́столе Иа́кове, моли́ Бо́га о нас.
Тропарь:

Звезду́ Богосия́нну Це́рковь язы́чная иму́щи тя,/ благосла́внаго пропове́дателя,// и Боже́ственным Све́том озаря́ется. (Дважды)  


Сла́ва Отцу́ и Сы́ну и Свято́му Ду́ху. 

Троичен:

Зако́н ты жи́зни Це́ркви Христо́ве положи́л еси́,// Жизнода́тельным Ду́хом ты законополага́я и веща́я.


И ны́не и при́сно и во ве́ки веко́в, ами́нь.
Богородичен:
Его́же родила́ еси́ пло́тию, о Богома́ти,/ из Отца́ Возсия́вшаго,// Того́, Чи́стая, Иа́ков я́ко Бо́га всех пропове́да.
Катава́сия, глас 4:

Хор:

Твоя́ песносло́вцы, Богоро́дице,/ Живы́й и Незави́стный Исто́чниче,/ лик себе́ совоку́пльшия, духо́вно утверди́,/ в Боже́ственней Твое́й сла́ве// венце́в сла́вы сподо́би.
Ектения́ ма́лая…
Конда́к апо́стола Иа́кова, глас 4, подо́бен: «Вознесы́йся…»:



О́тчее Единоро́дное Бог Сло́во,/ прише́дшее к нам в после́дния дни,/ Иа́кове Боже́ственне,/ пе́рваго тя показа́ Иерусали́млян па́стыря и учи́теля,/ и ве́рнаго строи́теля та́инств духо́вных:// те́мже тя вси чтим, апо́столе.
И́кос:



Рожде́ние тя Ио́сифово, Иерусали́ма пе́рваго иера́рха, Иа́кове Богови́дче, и Госпо́дня бра́та/ пе́сньми похва́льными воспое́м ве́рно и к тебе́ возопие́м:/ да́руй нам дар соверше́н от Отца́ све́тов/ и отжени́ скорбь, настоя́щую от мно́жества прегреше́ний,/ поднесо́ша бо врази́ на ны пя́ту и обступи́ша нас исма́ильтяне,// и́хже сокруши́ вско́ре лу́ки, священноявле́нне, я́ко да тя вси почита́ем, апо́столе.
Седа́лен апо́стола Иа́кова, глас 8, подо́бен: «Прему́дрости…»:


Сро́дник по пло́ти Иису́сов был еси́,/ и от Него́, апо́столе, благода́ть мно́гу прия́л еси́/ и всем препо́дал еси́ просвеще́ние и ра́зум, всему́дре Иа́кове,/ и и́дольскую лесть из ко́рене исто́ргнув./ Тем, и́же тьмы предста́тели и лестцы, непра́ведно тя убива́ют, Спа́са пропове́дающа./ Сего́ ра́ди вопие́м ти:/ моли́ Христа́ Бо́га грехо́в оставле́ние дарова́ти чту́щим любо́вию святу́ю па́мять твою́. (Два́жды)


Сла́ва Отцу́, и Сы́ну, и Свято́му Ду́ху и ны́не и при́сно и во ве́ки веко́в, ами́нь.

Богоро́дичен из Мине́и, глас 8:


Со́лнца о́блаче разу́мнаго,/ Боже́ственнаго Све́та свети́льниче златокова́нный,/ Нескве́рная, Небла́зная, Всенепоро́чная Влады́чице,/ омраче́нную ду́шу мою́ ослепле́нием страсте́й,/ безстра́стия заре́ю просвети́, молю́ся, / и оскверне́нное мое́ се́рдце омы́й пото́ки умиле́ния,/ покая́ния же слеза́ми и от тиме́ния мя очи́сти дел мои́х,/ да любо́вию зову́ Ти:/ Богоро́дице Присноде́во, моли́ Христа́ Бо́га прегреше́ний оставле́ние пода́ти ми,// Тебе́ бо име́ю наде́жду, раб Твой.

Песнь 4:

Кано́н воскре́сный, глас 5:

Хор:

Ирмо́с:

Боже́ственное Твое́ разуме́в истоща́ние/ прозорли́во, Авваку́м, Христе́, со тре́петом вопия́ше Тебе́:/ во Спасе́ние люде́й Твои́х// спасти́ пома́занныя Твоя́ прише́л еси́.
Чтец:

Припев:

Сла́ва, Го́споди, свято́му Воскресе́нию Твоему́.
Тропарь:

Я́же от Ме́рры горча́йшыя во́ды,/ я́ко во о́бразе проначерта́я Пречи́стый Крест Твой, Бла́же,/ грехо́вное умерщвля́ющ вкуше́ние,// дре́вом услади́л еси́.
Припев:

Сла́ва, Го́споди, свято́му Воскресе́нию Твоему́.
Тропарь:

Крест за дре́во разу́мное,/ за сла́дкую же пи́щу желчь, Спа́се мой, прия́л еси́,// за тле́ние же сме́рти кровь Твою́ Боже́ственную излия́л еси́.
Припев:

Пресвята́я Богоро́дице, спаси́ нас.

Богоро́дичен:
Кроме́ у́бо сочета́ния зачала́ еси́ нетле́нно во чре́ве,/ и без боле́зни родила́ еси́,// и по Рождестве́, Де́ва, Бо́га пло́тию ро́ждши, сохрани́лася еси́.
Кано́н Крестовоскре́сный, глас 5:

Припев:

Сла́ва Го́споди, Кресту́ Твоему́ Честно́му и Воскресе́нию.

Тропа́рь:

Я́ко водрузи́ся на земли́ на ло́бнем Крест,/ сокруши́шася вереи́ и вра́тницы ве́чнии,/ и возопи́ша: сла́ва си́ле Твое́й, Го́споди.
Припев:

Сла́ва Го́споди, Кресту́ Твоему́ Честно́му и Воскресе́нию.

Тропа́рь:

Я́ко сни́де Спас к свя́занным я́ко мертв,/ совоскресо́ша с Ним и́же от ве́ка уме́ршии,/ и возопи́ша: сла́ва си́ле Твое́й, Го́споди.
Кано́н Богоро́дицы, глас 5:

Припев:

Пресвята́я Богоро́дице, спаси́ нас.

Тропа́рь:

Се́рдцем и умо́м, душе́ю же и усты́/ испове́дую всеблагоче́стно Тя, Богоро́дицу вои́стинну, Чи́стая,/ спасе́ния плод объе́мля,/ и спаса́юся Де́во, моли́твами Твои́ми.
Припев:

Пресвята́я Богоро́дице, спаси́ нас.

Тропа́рь:

Созда́вый от не су́щих вся́ческая,/ от Тебе́, Чи́стыя, созда́тися я́ко Благоде́тель, благоволи́,/ на Спасе́ние ве́рою и любо́вию Тя пою́щих, Всенепоро́чная.
Кано́н апо́стола Иа́кова, глас 4:
Припев:

Святы́й апо́столе Иа́кове, моли́ Бо́га о нас.
Тропарь:

Ввел еси́ в мо́ре Твоя́ ко́ни, апо́столы, Спа́се,/ и просвети́ша язы́ки, к Твоему́ позна́нию привле́кше, Влады́ко. (Дважды)  
Припев:

Святы́й апо́столе Иа́кове, моли́ Бо́га о нас.
Тропарь:

Нескве́рно, я́ко зерца́ло, я́влься,/ и перводе́тельныя лучи́ Несозда́нныя Тро́ицы изве́стно прие́м,// всем возсия́л еси́. (Дважды)  


Сла́ва Отцу́ и Сы́ну и Свято́му Ду́ху. 

Троичен:

Валя́емаго тя ка́меня проро́чество освяще́нное зрит/ и сокруша́юща пре́лести гнило́е су́етство// си́лою Ду́ха.


И ны́не и при́сно и во ве́ки веко́в, ами́нь.
Богородичен:
Вшед, о Богома́ти, во чре́во Твое́ Преве́чное Сло́во,/ роди́выйся из Отца́ неизрече́нно,// Иа́кова апо́стола явля́ет.
Катава́сия, глас 4:

Хор:

Седя́й в Сла́ве/ на Престо́ле Божества́/ во о́блаце ле́гце,/ прии́ди Иису́с Пребоже́ственный,/ Нетле́нною Дла́нию/ и спасе́ зову́щия:// сла́ва, Христе́, си́ле Твое́й.
Песнь 5:

Кано́н воскре́сный, глас 5:

Хор:

Ирмо́с:

Одея́йся Све́том, я́ко ри́зою,/ к Тебе́ у́треннюю, и Тебе́ зову́:/ ду́шу мою́ просвети́ омраче́нную, Христе́,// я́ко Еди́н Благоутро́бен.
Чтец:

Припев:

Сла́ва, Го́споди, свято́му Воскресе́нию Твоему́.
Тропарь:

И́же сла́вы Госпо́дь в несла́вне зра́це,/ на дре́ве обезче́щен во́лею ви́сит,// о боже́ственней мне сла́ве несказа́нно промышля́я.
Припев:

Сла́ва, Го́споди, свято́му Воскресе́нию Твоему́.
Тропарь:

Ты мя преобле́кл еси́ в нетле́ние, Христе́,/ тли сме́ртныя неистле́нно пло́тию вкуш,// и возсия́в из гро́ба тридне́вен.
Припев:

Пресвята́я Богоро́дице, спаси́ нас.

Богоро́дичен:
Ты пра́вду же и избавле́ние нам ро́ждши Христа́ без се́мене,// свобо́дно соде́яла еси́ от кля́твы, Богоро́дице, естество́ пра́отца.
Кано́н Крестовоскре́сный, глас 5:

Припев:

Сла́ва Го́споди, Кресту́ Твоему́ Честно́му и Воскресе́нию.

Тропа́рь:

Просте́рл еси́ дла́ни, Спа́се наш, на дре́ве,// вся призыва́я к Себе́, я́ко Человеколю́бец.
Припев:

Сла́ва Го́споди, Кресту́ Твоему́ Честно́му и Воскресе́нию.

Тропа́рь:

Плени́л еси́ ад, Спа́се мой, Твои́м погребе́нием,// и Твои́м Воскресе́нием ра́дости вся испо́лнил еси́.
Кано́н Богоро́дицы, глас 5:

Припев:

Пресвята́я Богоро́дице, спаси́ нас.

Тропа́рь:

Вси проро́цы Тя я́ве предвозвести́ша/ хотя́щую бы́ти Бо́жию Ма́терь, Богоро́дице Чи́стая:// еди́на бо обрела́ся еси́, Чи́стая, соверше́нна Непоро́чная.
Припев:

Пресвята́я Богоро́дице, спаси́ нас.

Тропа́рь:

Све́тел о́блак Тя живо́тныя во́ды,/ нам ту́чу нетле́ния Христа́ одожди́вший отча́янным,// Чи́стая, познава́ем.
Кано́н апо́стола Иа́кова, глас 4:
Припев:

Святы́й апо́столе Иа́кове, моли́ Бо́га о нас.
Тропарь:

Ты, Го́споди, Свет,/ блиста́ние Иа́кова яви́л еси́ светя́ща// и земны́я неве́дения и тьмы изменя́юща. (Дважды)  
Припев:

Святы́й апо́столе Иа́кове, моли́ Бо́га о нас.
Тропарь:

Тя, Го́споди, гла́сом свобо́дным пропове́да/ пра́ведный брат Твой,// подража́тель же стра́сти бысть, убива́ем. (Дважды)  


Сла́ва Отцу́ и Сы́ну и Свято́му Ду́ху. 

Троичен:

Кий земны́й ум похва́л пе́ния тебе́ принести́ мо́жет,// доброде́телей просвеще́нному благода́тьми, Иа́кове.


И ны́не и при́сно и во ве́ки веко́в, ами́нь.
Богородичен:
Тя и́стинно Боже́ственное обре́т жили́ще,// всели́ся, о Де́во, на́ше спасе́ние, Сло́во, промышля́я.
Катава́сия, глас 4:

Хор:

Ужасо́шася вся́ческая/ о Боже́ственней сла́ве Твое́й:/ Ты бо, Неискусобра́чная Де́во,/ име́ла еси́ во утро́бе над все́ми Бо́га/ и родила́ еси́ Безле́тнаго Сы́на,/ всем воспева́ющим Тя// мир подава́ющая.
Песнь 6:

Кано́н воскре́сный, глас 5:

Хор:

Ирмо́с:

Неи́стовствующееся бу́рею душетле́нною,/ Влады́ко Христе́, страсте́й мо́ре укроти́,// и от тли возведи́ мя, я́ко Благоутро́бен.
Чтец:
Припев:

Сла́ва, Го́споди, свято́му Воскресе́нию Твоему́.
Тропарь:

В тле́ние попо́лзся родонача́льник, Влады́ко Христе́,/ преслу́шаннаго бра́шна вкуш,// и к животу́ возведе́н бысть стра́стию Твое́ю.
Припев:

Сла́ва, Го́споди, свято́му Воскресе́нию Твоему́.
Тропарь:

Живо́т низше́л еси́ ко а́ду, Влады́ко Христе́,/ и тле́ние растле́вшему быв,// тле́нием источи́л еси́ Воскресе́ние.
Припев:

Пресвята́я Богоро́дице, спаси́ нас.

Богоро́дичен:
Де́ва роди́, и ро́ждши пребы́сть чиста́,/ на руку́ нося́щаго вся́ческая,// я́ко вои́стинну Де́ва Ма́ти поне́сшая.
Кано́н Крестовоскре́сный, глас 5:

Припев:

Сла́ва Го́споди, Кресту́ Твоему́ Честно́му и Воскресе́нию.

Тропа́рь:

Просте́рл еси́ дла́ни Твои́, собира́я дале́че расточе́нная/ язы́к Твои́х собра́ния, Христе́ Бо́же наш,// живоно́сным Кресто́м Твои́м, я́ко Человеколю́бец.
Припев:

Сла́ва Го́споди, Кресту́ Твоему́ Честно́му и Воскресе́нию.

Тропа́рь:

Плени́л еси́ смерть, и врата́ а́дова сокруши́л еси́,/ Ада́м же свя́занный разреше́н быв, вопия́ше Тебе́:// Спасе́ мя десни́ца Твоя́, Го́споди.
Кано́н Богоро́дицы, глас 5:

Припев:

Пресвята́я Богоро́дице, спаси́ нас.

Тропа́рь:

И́же всему́ вино́вный, и е́же бы́ти всем пода́вый,/ я́ко вино́вну имя́ше воплоща́емь, е́же по нам,// Тя, Богома́ти Всенепоро́чная.
Припев:

Пресвята́я Богоро́дице, спаси́ нас.

Тропа́рь:

Исцеле́ний, Влады́чице, душепита́тельный точа́щий исто́чник/ ве́рно притека́ющим к покро́ву Твоему́ благосла́вному,// ве́мы Тя, Всенепоро́чная.
Кано́н апо́стола Иа́кова, глас 4:
Припев:

Святы́й апо́столе Иа́кове, моли́ Бо́га о нас.
Тропарь:

Оде́ждею зако́нною облече́ тя лу́чшею/ и иера́рха явля́ет, Ааро́на дре́вняго честне́йша,// и́же ми́лости ра́ди в бра́тство прие́мый тя. (Дважды)  
Припев:

Святы́й апо́столе Иа́кове, моли́ Бо́га о нас.
Тропарь:

Орга́н, де́йствы ударя́емь Ду́ха,/ все помышле́ние наслажда́я и Бо́гу приве́д спаса́емыя от рабо́ты люте́йшия,// был еси́ изря́днейший. (Дважды)  


Сла́ва Отцу́ и Сы́ну и Свято́му Ду́ху. 

Троичен:

Возжажда́в, жи́зненныя испи́л еси́ во́ды,/ и ре́ки источа́еши Богоглаго́ливаго твоего́ чре́ва,// теку́щия вселе́нней Боже́ственным Ду́хом.


И ны́не и при́сно и во ве́ки веко́в, ами́нь.
Богородичен:
Е́ва у́бо преслуша́нием смерть роди́,/ Богоро́дица же, Жизнь заче́нши, роди́ Нестаре́ющуюся// и дре́вний за всех отдаде́ долг.
Катава́сия, глас 4:

Хор:

Боже́ственное сие́ и всечестно́е/ соверша́юще пра́зднество,/ Богому́дрии, Богома́тере,/ прииди́те, рука́ми воспле́щим,// от Нея́ ро́ждшагося Бо́га сла́вим.
Ектения́ ма́лая:

Диа́кон: 

Па́ки и па́ки ми́ром Го́споду помо́лимся.

Хор: 

Го́споди, поми́луй.

Диа́кон:

Заступи́, спаси́, поми́луй и сохрани́ нас, Бо́же, Твое́ю благода́тию.

Хор: 

Го́споди, поми́луй.

Диа́кон:

Пресвяту́ю, Пречи́стую, Преблагослове́нную, Сла́вную Влады́чицу на́шу Богоро́дицу и Присноде́ву Мари́ю, со все́ми святы́ми помяну́вше, са́ми себе́ и друг дру́га, и весь живо́т наш Христу́ Бо́гу предади́м.
Хор: 

Тебе́, Го́споди.
Иере́й: 

Ты бо еси́ Ца́рь ми́ра и Спас душ на́ших, и Тебе́ сла́ву воссыла́ем, Отцу́ и Сы́ну и Свято́му Ду́ху, ны́не и при́сно и во ве́ки веко́в.

Хор: 

Ами́нь. 
Конда́к воскре́сный, глас 5, подо́бен: «Собезнача́льное Сло́во…»:



Ко а́ду, Спа́се мой, соше́л еси́,/ и врата́ сокруши́вый я́ко всеси́лен,/ уме́рших, я́ко Созда́тель, совоскреси́л еси́,/ и сме́рти жа́ло сокруши́л еси́,/ и Ада́м от кля́твы изба́влен бысть, Человеколю́бче;/ те́мже вси зове́м:// спаси́ нас, Го́споди.
И́кос: 



Услы́шавша жены́ а́нгеловы глаго́лы, отложи́ша рыда́ние,/ ра́достны бы́вша и тре́петны, у́жас бо ви́деша,/ и се Христо́с прибли́жися к ним, глаго́ля: е́же, ра́дуйтеся,/ дерза́йте, Аз ми́ра победи́х, и у́зники свободи́х,/ потщи́теся у́бо ко ученико́м, возвеща́юща им:/ я́ко варя́ю вы во гра́де Галиле́йстем, е́же пропове́дати.// Те́мже вси Тебе́ зове́м: спаси́ нас, Го́споди.
Песнь 7:

Кано́н воскре́сный, глас 5:

Хор:

Ирмо́с:

Превозноси́мый отце́в Госпо́дь/ пла́мень угаси́, о́троки ороси́, согла́сно пою́щия:// Бо́же, благослове́н еси́.
Чтец:
Припев:

Сла́ва, Го́споди, свято́му Воскресе́нию Твоему́.
Тропарь:

Пло́тию обло́жься я́коже на у́дице льще́ния,/ Боже́ственною Твое́ю си́лою зми́я низвле́кл еси́// возводя́ вопию́щия: Бо́же, благослове́н еси́.
Припев:

Сла́ва, Го́споди, свято́му Воскресе́нию Твоему́.
Тропарь:

Земли́ непрохо́дное осуществова́вый составле́ние,/ во гро́бе покрыва́ется пло́тию Невмести́мый.// Ему́же вси пое́м: Бо́же, благослове́н еси́.
Припев:

Пресвята́я Богоро́дице, спаси́ нас.

Богоро́дичен:
Еди́ну у́бо Ипоста́сь во Двою́ Естеству́, Всенепоро́чная/ родила́ еси́ Воплоще́ннаго Бо́га.// Ему́же вси пое́м: Бо́же, благослове́н еси́.
Кано́н Крестовоскре́сный, глас 5:

Припев:

Сла́ва Го́споди, Кресту́ Твоему́ Честно́му и Воскресе́нию.

Тропа́рь:

И́же дре́вом кре́стным и́дольскую пре́лесть разреши́вый,// благослове́н Бог оте́ц на́ших.
Припев:

Сла́ва Го́споди, Кресту́ Твоему́ Честно́му и Воскресе́нию.

Тропа́рь:

Воскресы́й из ме́ртвых, и су́щия во а́де совоздви́гнувый,// благослове́н Бог оте́ц на́ших.
Кано́н Богоро́дицы, глас 5:

Припев:

Пресвята́я Богоро́дице, спаси́ нас.

Тропа́рь:

Неопределе́нный пребы́в Непрело́жен,/ пло́ти по Ипоста́си соедини́ся, я́ко Благоутро́бен, в Тебе́ Пресвяте́й:// И́же Еди́н благослове́н Бог оте́ц на́ших.
Припев:

Пресвята́я Богоро́дице, спаси́ нас.

Тропа́рь:

Неве́сту Тя Всенепоро́чную, Богоро́дице Влады́чице, согла́сно сла́вим и Престо́л Зижди́теля Твоего́.// Ему́же вси пое́м: Бо́же, благослове́н еси́.
Кано́н апо́стола Иа́кова, глас 4:
Припев:

Святы́й апо́столе Иа́кове, моли́ Бо́га о нас.
Тропарь:

Я́ко в пещи́, на го́рнице просвеща́емь Боже́ственным прише́ствием Ду́ха, та́инственно,/ Богоглаго́ливе, возопи́л еси́:// благослове́н еси́ в хра́ме сла́вы Твоея́, Го́споди. (Дважды)  
Припев:

Святы́й апо́столе Иа́кове, моли́ Бо́га о нас.
Тропарь:

Свы́ше дыха́ние зе́льное/ апо́стола язы́ком огнеобра́зным веща́ти Бо́жия вели́чествия устро́и:// благослове́н еси́ в хра́ме сла́вы Твоея́, Го́споди. (Дважды)  


Сла́ва Отцу́ и Сы́ну и Свято́му Ду́ху. 

Троичен:

Виде́ния де́ятельнаго излага́я дщи́цу,/ от скрижа́ли же, я́ко духо́вныя, челове́ки научи́л еси́:// благослове́н еси́, Бо́же мой, зовы́й, Го́споди.


И ны́не и при́сно и во ве́ки веко́в, ами́нь.
Богородичен:
Возсозда́вый мир во утро́бе Твое́й, Богоневе́сто, / Боже́ственнаго служе́ния показу́ет соверши́теля Иа́кова, взыва́юща:// благослове́на Ты в жена́х, Всенепоро́чная Влады́чице.
Катава́сия, глас 4:

Хор:

Не послужи́ша тва́ри Богому́дрии/ па́че Созда́вшаго,/ но, о́гненное преще́ние му́жески попра́вше,/ ра́довахуся, пою́ще:// препе́тый отце́в Госпо́дь и Бог, благослове́н еси́.
Песнь 8:

Кано́н воскре́сный, глас 5:

Хор:

Ирмо́с:

Тебе́, Вседе́телю,/ в пещи́ о́троцы, всеми́рный лик спле́тше, поя́ху:/ дела́ вся́кая, Го́спода по́йте// и превозноси́те во вся ве́ки.
Чтец:

Припев:

Сла́ва, Го́споди, свято́му Воскресе́нию Твоему́.
Тропарь:

Ты о во́льней спаси́тельныя стра́сти помоли́лся еси́ ча́ши, я́коже нево́льней:// два хоте́ния, двема́ бо по коему́ждо но́сиши существо́ма, Христе́, во ве́ки.
Припев:

Сла́ва, Го́споди, свято́му Воскресе́нию Твоему́.
Тропарь:

Твои́м вседе́тельным схожде́нием ад, Христе́, пору́ганный/ изблева́ вся, я́же дре́вле ле́стию умерщвле́нныя,// Тебе́ превознося́щия во вся ве́ки.
Припев:

Пресвята́я Богоро́дице, спаси́ нас.

Богоро́дичен:
Тя я́же па́че ума́/ богому́жне Сло́вом Ро́ждшую Го́спода, и де́вствующую,// вся дела́, Де́во, благослови́м, и превозно́сим во вся ве́ки.
Кано́н Крестовоскре́сный, глас 5:

Припев:

Сла́ва Го́споди, Кресту́ Твоему́ Честно́му и Воскресе́нию.

Тропа́рь:

И́же на Кре́сте во́лею дла́ни просте́ршаго,/ и у́зы сме́ртныя разруши́вшаго Христа́ Бо́га,// свяще́нницы по́йте, лю́дие превозноси́те во вся ве́ки.
Припев:

Сла́ва Го́споди, Кресту́ Твоему́ Честно́му и Воскресе́нию.

Тропа́рь:

И́же я́ко Жениха́ из гро́ба возсия́вшаго Христа́ Бо́га,/ и мироно́сицам я́вльшагося, и ра́дость тем провеща́вша,// свяще́нницы по́йте, лю́дие превозноси́те во вся ве́ки.
Кано́н Богоро́дицы, глас 5:

Припев:

Пресвята́я Богоро́дице, спаси́ нас.

Тропа́рь:

Преста́ ны́не я́же пра́отчая печа́ль,/ ра́дость прие́мши Ти Богома́терни./ Те́мже непреста́нно пое́м Тя, Де́во,// и превозно́сим во вся ве́ки.
Припев:

Пресвята́я Богоро́дице, спаси́ нас.

Тропа́рь:

Пое́т с на́ми безпло́тных собо́р, Де́во/ Рождество́ Твое́ непостижи́мое,/ еди́н лик соста́вльше любо́вию,// и превознося́ще Его́ во ве́ки.
Кано́н апо́стола Иа́кова, глас 4:
Припев:

Святы́й апо́столе Иа́кове, моли́ Бо́га о нас.
Тропарь:

Ру́це распросте́р кре́пкия,/ апо́столы Твоя́, Спа́се, благослови́л еси́, восходя́, Влады́ко, к Безнача́льному Отцу́ Твоему́,/ и устро́ил еси́ ты́я с весе́лием вопи́ти:// благослови́те вся дела́ Госпо́дня Го́спода. (Дважды)  
Припев:

Святы́й апо́столе Иа́кове, моли́ Бо́га о нас.
Тропарь:

Я́коже обеща́лся еси́, нело́жно апо́столом Твои́м Ду́ха посла́л еси́,/ Сего́ Иа́ков, Влады́ко, све́тлостию просвеща́ем,/ вселе́нную мо́лниями просвеща́ет я́ве и вопие́т Тебе́:// благослови́те вся дела́ Госпо́дня Го́спода. (Дважды)  


Благослови́м Отца́, и Сы́на, и Свята́го Ду́ха, Го́спода. 

Троичен:

Му́дрость, Иа́кове му́дре, Ипоста́сную име́л еси́ Учи́теля,/ уча́щу тя неизрече́нным и неизглаго́ланным та́йнам,/ и к благоче́стию лю́ди зва́ти воздви́гл еси́:/ благослови́те вся дела́ Госпо́дня Го́спода.


И ны́не и при́сно и во ве́ки веко́в, ами́нь.
Богородичен:
Го́ру явле́нну мы́сленную, Де́во Чи́стая, проро́к ви́де Тя,/ из Тебе́ бо пречестны́й Ка́мень отсече́ся,/ спаса́я вселе́нную вои́стину, Боже́ственно пою́щую:// благослови́те вся дела́ Госпо́дня Го́спода.
Катава́сия, глас 4:
Хор:

Хва́лим, благослови́м, покланя́емся Го́сподеви, пою́ще и превознося́ще во вся ве́ки.


О́троки благочести́выя в пе́щи/ Рождество́ Богоро́дичо спасло́ есть;/ тогда́ у́бо образу́емое,/ ны́не же де́йствуемое,/ вселе́нную всю воздвиза́ет пе́ти Тебе́:/ Го́спода по́йте, дела́,// и превозноси́те Его́ во вся ве́ки.
Диакон: 

Богоро́дицу и Ма́терь Све́та в пе́снех возвели́чим.
Песнь Пресвято́й Богоро́дицы:
Хор:

Вели́чит душа́ Моя́ Го́спода,/ и возра́довася дух Мой о Бо́зе Спа́се Мое́м.


Честне́йшую Херуви́м/ и Сла́внейшую без сравне́ния Серафи́м,/ без истле́ния Бо́га Сло́ва ро́ждшую,/ су́щую Богоро́дицу, Тя велича́ем.



Я́ко призре́ на смире́ние рабы́ Своея́,/ се бо от ны́не ублажа́т Мя вси ро́ди.



Честне́йшую...



Я́ко сотвори́ Мне вели́чие Си́льный,/ и свя́то И́мя Его́, и ми́лость Его́ в ро́ды родо́в боя́щимся Его́.



Честне́йшую...



Сотвори́ держа́ву мы́шцею Свое́ю,/ расточи́ го́рдыя мы́слию се́рдца их. 



Честне́йшую...



Низложи́ си́льныя со престо́л, и вознесе́ смире́нныя;/ а́лчущия испо́лни благ, и богатя́щияся отпусти́ тщи.



Честне́йшую...



Восприя́т Изра́иля о́трока Своего́, помяну́ти ми́лости,/ я́коже глаго́ла ко отце́м на́шим, Авраа́му и се́мени его́, да́же до ве́ка.



Честне́йшую...
Песнь 9:

Кано́н воскре́сный, глас 5:

Хор:

Ирмо́с:

Иса́ие, лику́й,/ Де́ва име́ во чре́ве/ и роди́ Сы́на Емману́ила,/ Бо́га же и Челове́ка,/ Восто́к и́мя Ему́,/ Его́ же велича́юще,// Де́ву ублажа́ем.
Чтец:

Припев:

Сла́ва, Го́споди, свято́му Воскресе́нию Твоему́.
Тропарь:

Па́дшаго челове́ка восприя́л еси́, Влады́ко Христе́, из ложе́сн Деви́ческих/ всему́ совоку́плься, греху́ же ни еди́ному прича́щься:// всего́ от истле́ния Ты свободи́л еси́ пречи́стыми Твои́ми страстьми́.
Припев:

Сла́ва, Го́споди, свято́му Воскресе́нию Твоему́.
Тропарь:

Богото́чною кро́вию истоще́нною, Влады́ко Христе́,/ от Твои́х пречи́стых ребр и животворя́щих,/ же́ртва у́бо преста́ и́дольская,// вся же земля́ Тебе́ хвале́ния же́ртву прино́сит.
Припев:

Пресвята́я Богоро́дице, спаси́ нас.

Богоро́дичен:
Не Бо́га безпло́тна, ниже́ па́ки челове́ка про́ста/ произведе́ Чи́стая Отрокови́ца, и Нескве́рная:/ но Челове́ка соверше́нна, и нело́жно соверше́нна Бо́га.// Его́же велича́ем со Отце́м же и Ду́хом.
Кано́н Крестовоскре́сный, глас 5:

Припев:

Сла́ва Го́споди, Кресту́ Твоему́ Честно́му и Воскресе́нию.

Тропа́рь:

Тебе́ И́же на Кресте́ страсть подъе́мшаго,/ и а́дову си́лу сме́ртию сокруши́вшаго,// ве́рнии правосла́вно велича́ем.
Припев:

Сла́ва Го́споди, Кресту́ Твоему́ Честно́му и Воскресе́нию.

Тропа́рь:

Тебе́ из гро́ба тридне́вно воскре́сша,/ и ад плени́вшаго, и мир просвети́вшаго,// ве́рнии единому́дренно велича́ем.
Кано́н Богоро́дицы, глас 5:

Припев:

Пресвята́я Богоро́дице, спаси́ нас.

Тропа́рь:

От чи́стых крове́й Твои́х/ усыри́ся плоть преесте́ственно/ всех Соде́телю, Единоро́дному Сы́ну Роди́телеву,// не от му́жа, без се́мене же у́мна и одушевле́нна, Богоро́дице Присноде́во.
Припев:

Пресвята́я Богоро́дице, спаси́ нас.

Тропа́рь:

Обходи́мое уста́вила еси́ сме́рти неудержи́мое стремле́ние,/ ро́ждши пло́тию вои́стинну па́че ума́ Жизнь ве́чную:/ Е́йже прило́жься усты́ го́рькими ад упраздни́ся,// Пресвята́я Ма́ти Де́во.
Кано́н апо́стола Иа́кова, глас 4:
Припев:

Святы́й апо́столе Иа́кове, моли́ Бо́га о нас.
Тропарь:

Прииди́те, первопресто́льника вси, Це́ркве свети́льника,/ свяще́нными, Иа́кова, пе́сньми, я́ко иера́рха и Христопропове́дника,// тезоиме́нне пра́веднаго именова́нна, велича́ем. (Дважды)  
Припев:

Святы́й апо́столе Иа́кове, моли́ Бо́га о нас.
Тропарь:

Боже́ственнаго о́бщника, я́ко я́вльшася Безконе́чнаго Ца́рствия,/ и Бо́жия нарече́нна бра́та,/ и житие́м и́стинствующа, именова́ние прие́мша,// священнотаи́нника тя величае́м, Иа́кове. (Дважды)  


Сла́ва Отцу́ и Сы́ну и Свято́му Ду́ху. 

Троичен:

Престо́лу предстоя́, блаже́нне, венцено́сец Тро́ицы,/ ве́рою почита́ющих твою́ па́мять, нетле́ющих наслади́тися че́стей,/ я́ко иера́рх, Иа́кове, благоприя́тен,// твоего́ Влады́ку умоли́.


И ны́не и при́сно и во ве́ки веко́в, ами́нь.
Богородичен:
Ты, от Де́вы Рожде́ннаго неискусобра́чно, Богоявле́нне,/ уче́нии твои́ми я́ве чести́ Бо́га науча́еши, Воплоще́нное Сло́во,// в Него́же мы ве́рующе ны́не, досто́йно велича́ем.
Катава́сия, глас 4:
Хор:

Всяк земноро́дный/ да взыгра́ется, Ду́хом просвеща́емь,/ да торжеству́ет же Безпло́тных умо́в естество́,/ почита́ющее свяще́нное торжество́ Богома́тере,/ и да вопие́т:/ ра́дуйся, Всеблаже́нная,// Богоро́дице, Чи́стая Присноде́во.
Ектения́ ма́лая…
Диа́кон: 

Свят Госпо́дь Бог наш…
Ексапостила́рий воскре́сный оди́ннадцатый:


По Боже́ственнем воста́нии,/ три́жды Петра́, лю́биши ли Мя, вопроша́я Госпо́дь,/ Свои́х ове́ц предлага́ет пастыренача́льника:/ и́же ви́дя, его́же любля́ше Иису́с, во след гряду́ща,/ вопроша́ше Влады́ку: сей же что?/ А́ще хощу́, рече́, пребыва́ти сему́,/ до́ндеже и па́ки прииду́,// что к тебе́, дру́же Пе́тре?


Сла́ва Отцу́ и Сы́ну и Свято́му Ду́ху.

Свети́лен апо́стола, подо́бен: «Ду́хом во святи́лищи…»:


Я́ко Госпо́дня бра́та бы́вша, блаже́нне Иа́кове Богодохнове́нне,/ ве́рнии по до́лгу хва́лим тя,/ сла́вяще све́тлую и всечестну́ю, и светоно́сную твою́ па́мять:// моли́ся приле́жно за чту́щих тя.


И ны́не и при́сно и во ве́ки веко́в. Ами́нь.

Богоро́дичен воскре́сного ексапостила́рия:


О стра́шное та́инство, о пресла́вное чу́до!/ Сме́ртию смерть всеконе́чне погубле́на бысть./ Кто у́бо не воспое́т; и кто не поклони́тся Твоему́ воскресе́нию, Сло́ве,/ и чи́сто ро́ждшей Тя пло́тию Богоро́дице?// Ея́же моли́твами, всех гее́нны изба́ви.

